
GOUVÈNÈ CUOMO ANONSE ACHÈVMAN PON $17.5 MILYON DOLA “MOHAWK 

VALLEY GATEWAY OVERLOOK” LAN NAN VIL AMSTERDAM 
 

Pon Pyetonal Ki Gen Ladan Dekorasyon, Bèl Vi Pitorèsk ak Èv Atistik Lokal 
 

Konekte Kote Nò ak Kote Sid Amsterdam Epi Travèse Sou Kanal Erie 

 
Gouvènè Andrew M. Cuomo te anonse jounen jodi a achèvman pon $17.5 milyon 
“Mohawk Valley Gateway Overlook” lan nan vil Amsterdam. Pon pyetonal lan ki konekte 
kote sid vil lan ak zòn anba lavil yo ki travèse Kanal Erie, epi ki gen bèl vi pitorèsk ak èv 
atistik lokal. Pwojè sa vin konplete rekò $27 milya dola envestisman leta a nan wout ak 
nan pon yo, prensipalman nan Rejyon Nò New York lan. 
 
“Bèl vi pitorèsk sa se alafwa yon mwayen pou atenn yon destinasyon epi li se yon 
destinasyon li menm tou,” se sa Gouvènè Cuomo te deklare. “Achèvman pwojè sa 
pral atire nouvo vizitè nan Vil Amsterdam lan, li pral ogmante touris rejyonal epi ede 
devlope kwasans ekonomik nan Mohawk Valley.” 
 
Gouvènè Cuomo te anonse an premye konstwiksyon pon “Mohawk Valley Gateway 
Overlook” lan nan sezon ete 2014, epi rezilta final la se yon anviwònman ki tankou yon 
pak ki travèse Kanal Erie, ki gen ladan dekorasyon arebò li, bèl vi pitorèsk ak ban yo, 
ansanm ak èv atistik ke atizan lokal yo te fè. Koneksyon an ant kote sid vil lan ak zòn 
anba lavil yo, pèmèt itilizatè Santye Canalway Erie an pou yo travèse Kanal lan byen 
fasil pou kapab rann yo nan bèl espas yo ke Vil Amsterdam lan gen pou ofri.  
 
Lyetnan Gouvènè Kathy Hochul te patisipe nan seremoni koupe riban jounen jodi an 
ansanm ak Paul D. Tonko ki se Manm Kongrè, Angelo Santabarbara ki se Manm 
Asanble, Matthew L. Ossenfort ki se Chèf Ekzekitif Konte an, ansanm ak Majistra 
Michael J. Villa.  
 
Lyetnan Gouvènè Kathy Hochul te deklare, “Angajman san parèy Gouvènè Cuomo 
an pou revitalize Rejyon Nò New York lan se eleman kle nan transfòmasyon rejyon an, 
epi pwojè sa se yon katalizè pou devlopman nan Vil Amsterdam lan. Evestisman nan 
enfrastrikti majè yo tankou pon pyetonal la pral non sèlman bay avantaj pou Mohawk 
Valley jounen jodi an, men tou li ap poze fondasyon pou kwasans ekonomik fiti.” 
 
Estrikti an, ki mezire 511 pye an longè ak 600 pye reyon doub koub ki envèse, gen 
ladan eleman atistik yo ki ekspoze Vil istorik Amsterdam lan, li kreye yon espas kote 
moun kapab admire bote Kanal Erie an ak Rivyè Mohawk lan apati yon nouvo pèspektiv 



ki inik. An plis, pasaje bato yo k’ap debake nan Pak Riverlink lan ki sou kote nò Kanal 
Erie an pral kapab sikile atravè pak lan epi travèse pon an pou kapab rann yo nan 
Santye Canalway Erie an, ak nan lòt makèt ak biznis yo ki sou kote sid lan.  
 
Pwojè orijinal $16.5 milyon dola sa te finanse anba Lwa Angajman pou Rekonstwi epi 
Renouvle Transpò nan New York (Rebuild and Renew New York Transportation Bond 
Act), ki te apwouve pa elektè yo atravè tout eta a nan ane 2005. Pou eleman atistik yo 
ki sou pon an, Angelo Santabarbara ki se Manm Asanble, te garanti $1 milyon dola 
adisyonèl ki soti nan yon kantite fon leta ki repati espesyalman pou pwojè sou rivaj yo. 
 
Joanne M. Mahoney, ki se Otorite Thruway (Thruway Authority) ak Prezidan Canal 
Corporation, te deklare, “Yon lòt fwa ankò, Gouvènè Cuomo te demontre angajman li 
pou amelyore kominote yo atravè Rejyon Nò New York lan nan envesti nan enfrastrikti 
yo an yo. Nouvo pon pyetonal ki fèk konstwi an sou Rivyè Mohawk lan se yon rezilta 
dirèk de kowoperasyon ant Vil Amsterdam ak Eta New York, epi li pral favorize touris ak 
avantaj ekonomik nan rejyon Mohawk Valley an.” 
 
Bill Finch, ki se Direktè Ekzekitif pa Enterim Otorite Thruway (Thruway Authority), 
te deklare, “Nouvo pon pyetonal sa sou Kanal Erie an kreye yon espas diferan pou 
abitan lokal ak vizitè yo ka pwofite de peyizaj la, epi tou li konekte yo ak anba lavil 
Amsterdam ki anime anpil. Eleman kreyatif pon sa yo pral atire moun ki renmen èv 
atistik yo, fanmi yo menm jan ak touris yo, epi li pral atire vizitè k’ap soti atravè Empire 
State epi pi lwen ankò pou vin viv eksperyans bote natirèl Rejyon Nò New York lan.” 
 
Brian U. Stratton, ki se Direktè Canal Corporation, te deklare, “Achèvman pak sou 
dlo sa kreye yon destinasyon pou maren menm jan ak pyeton yo kapab wè vi enkwayab 
Kanal Erie an. Moun ki sou bisiklèt, sa k’ap mache ak sa k’ap kouri yo sou Santye 
Canalway an pral kapab travèse san pwoblèm sou rivyè an, epi dekouvri kisa anba lavil 
Amsterdam gen pou ofri. Mwen aplodi Gouvènè Cuomo pou dedikasyon li nan 
reòganize Vil istorik Amsterdam lan pou jenerasyon k’ap vini yo.” 
 
Paul D. Tonko, ki se Manm Kongrè (NY-20), te deklare, “Gran ouvèti pon “Mohawk 
Valley Gateway Overlook” lan make yon lòt pa annavan pandan n’ap kontinye travay 
ansanm pou transfòme epi amelyore ekonomi Amsterdam lan ak tout kote nan Konte 
Montgomery. Lè nou amelyore enfrastrikti ak espas rekreyatif kominote nou yo, nou ap 
ankouraje biznis yo vin etabli nan rejyon nou an, pou yo elaji epi anboche moun o nivo 
lokal. Se yon pwojè ke nou tout ka fyè de li, paske li reflete sou istwa ak eritaj rich nou 
an, epi li konstwi yon wout vè yon fiti briyan. Mwen pa te ka pi kontan pou mwen wè 
achèvman li.” 
 
Carl Heastie, ki se Pòt Pawòl Asanble, te deklare, “Nouvo pon pyetonal sa prezante 
anpil nouvo opòtinite ak opònite ki la deja pou vil Amsterdam lan ak Konte Montgomery. 
Apre mwen te fin vizite rejyon an pandan sezon ete pase an, epi rankontre ak 
Santabarbara ki se Manm Asanble, mwen te konnen ke nouvo pon sa pral fè pi plis ke 
jis konekte vil lan. Li pral revitalize ekonomi lokal lan epi transfòme reyèlman kominote 
an nan ensite alafwa touris ak abitan yo pou vini epi pwofite de bèl zòn Mohawk Valley 
an.” 
 



Senatè George Amedore te deklare, “Pon “Mohawk Valley Gateway Overlook” lan 
pral ofri abitan ak vizitè yo yon opòtinite inik pou pwofite de bote natirèl Rivyè Mohawk 
la. Ansanm ak amelyorasyon ki planifye pou Santye Canalway an, sa ajoute sou jefò 
Konte Montgomery pou favorize touris ak kwasans ekonomik atravè rejyon an.” 
 
Angelo Santabarbara, ki se Manm Asanble, te deklare, “Achèvman pon “Mohawk 
Valley Gateway Overlook” make yon pa enpòtan nan revitalizasyon k’ap kontinye pou 
gwo Vil Amsterdam lan. Pwojè ki ap fè transfòmasyon sa, li destine pou li vin yon 
atraksyon rejyonal inik ki diferan nan zòn sa nan Eta New York, epi kounye a li parèt 
kòm yon pyès santral nan rivaj Amsterdam lan ki pral rekonèt atravè rejyon an. Fanmi 
lokal yo, abitan yo ak jenerasyon fiti yo kapab fyè dèske yo jodi an fè pati listwa. 
Ansanm, nou ap asire yon kominote ki pi fò, pi dinamik, pou yonn nan sèl vil ki ka 
akonpli kwasans ekonomik nan toulède bò Rivyè Mohawk lan. Se pa sèlman enpak 
ekonomik pou biznis lokal yo ak nouvo envestisman yo k’ap vini ansanm ak pwojè sa, 
men tou n’ap konekte kominote yo epi inifye Amsterdam.” 
 
Matthew L. Ossenfort, ki se Chèf Ekzekitif Konte Montgomery, te deklare, “Ouvèti 
pon pyetonal “Mohawk Valley Gateway Overlook” lan ede ekspoze Rivyè Mohawk lan 
ak Kanal Erie an — ki se de (2) nan pi gwo resous nou yo. Pon an selebre istwa rich 
zòn sa epi ranfòse koneksyon an ant anba lavil ak kote sid katye yo epi Santye 
Canalway Erie an, ki se yon espas rekreyatif ki mèveye. Pandan n’ap kontinye envesti 
bò rivyè an ak atravè Konte Montgomery, sa se san dout yon pa annavan enpòtan epi 
yon konpozan nan jefò revitalizasyon anba lavil nou yo.” 
 
Michael J. Villa, ki se Majistra Vil Amsterdam lan, te deklare, “Se yon gwo jou pou 
Amsterdam ak Mohawk Valley - yon gwo pa annavan pou nou kapab montre tout moun 
poukisa se yon bèl kote pou moun viv, travay, oswa vizite.” 
 
Pon pyetonal la te konstwi pa Ammann ak Whitney ki soti nan Vil New York, Asosye 
Saratoga yo ki soti Saratoga Springs, ak MJ Engineering ki soti Clifton Park. Kubricky 
Construction ki soti Wilton te konplete resamman konstwiksyon ak dekorasyon sou pon 
an nan fen mwa Out lan. Canal Corporation nan Eta New York posede pon an, epi li 
pral responsab pou pote tout amelyorasyon enpòtan yo, pandan ke Vil Amsterdam ap 
asime responsabilite pou fè mentnans jeneral ak antretyen yo.  

